
Rik. Nru. 11/2025 ISB 
 

Paġna 1 minn 13 
 

 

 

FIL-QORTI ĊIVILI 

SEZZJONI TAL-KUMMERĊ 

 

ONOR. IMĦALLEF 

IAN SPITERI BAILEY LL.M. LL.D. 

 

Illum l-Erbgħa, 14 ta’ Mejju, 2025 

 

Kawża Nru. 2 

Rik. Nru. 11/2025 ISB 

 

Avukat Jean-Pie Gauci-Maistre (ID 345384M) bħala 
mandatarju speċjali tal-assenti Marc Ludovic 
Frasson-Botton, detentur tal-passaport Franċiż 
numru 13CR40418 u Stephanie Ledain Frasson-
Botton detentriċi tal-passaport Franċiż numru 
13CR40419, li jinstabu barra minn Malta 
   
                                                                                                         

vs 

 

Ir-Reġistratur tal-Kumpaniji u Mr. Giacomo Muscat 

(ID 381686M) stralċjarju tal-kumpanija LMT 

Holding Ltd (C 87311) 

 

Il-Qorti, 

Rat ir-Rikors ta’ l-Avukat Jean-Pie Gauci Maistre noe. tal-20 ta’ Frar 

2025 u li permezz tiegħu talab lill-Qorti sabiex:  

1. Tiddikjara illi t-tħassir tal-isem tal-kumpanija LMT Holding Ltd mir-

reġistru tal-kumpaniji sar b’mod irregolari jew illegali għaliex sar qabel 

ma  ġew inkluzi l-assi riċevibbli u distribwibbli kollha tal-kumpanija 

skond l-iskema ta’ distribuzzjoni mħejjija mill-istralċjarju tal-kumpanija u 

għalhekk jissussistu l-elementi rikjesti mill-Artikolu 300B tal-Att dwar il-

Kumpaniji sabiex l-isem tal-kumpanija jerġa’ jiġi restitwit u l-istralċ tal-

kumpanija jerġa jinfetaħ; 

 

2. Tordna a tenur tal-Artikolu 300B tal-Att dwar il-Kumpaniji lill-intimat 

Reġistratur tal-Kumpaniji sabiex jerġa jqiegħed l-isem tal-kumpanija 

LMT Holding Ltd fuq ir-Reġistru tal-Kumpaniji; 

 

3. Tordna illi jerġa’ jinfetaħ l-istralċ tal-istess kumpanija limitatament 

sabiex l-intimat Giacomo Muscat ikun jista’ jemmenda l-iskema ta’ dis-

tribuzzjoni ossia illi jagħmel dak kollu li hemm bżonn għan-nom tal-

istess kumpanija sabiex l-process  tar-rifuzjoni  tat-taxxa jiġi finalizzat. 

 

4. Tordna lill-intimat Giacomo Muscat illi jagħmel dak kollu li hemm bżonn 

għan-nom ta’ LMT Holding Ltd sabiex jiġi ffinalizzat il-process tar-

rifuzjoni tat-taxxa tal-kumpanija LMT Holding Ltd  u dan taħt dawk il-

pattijiet u kundizzjonijiet kollha illi jidrilha xierqa fiċ-ċirkostanzi. 

Bl-ispejjeż u bl-inġunzjoni tal-intimati in subizzjoni. 

U dan wara li ppremetta: 

1. Illi dan ir-rikors qed jiġi mħejji a tenur tal-artikolu 300B tal-Att dwar il-

Kumpaniji (Kapitolu 386 tal-Liġijiet ta’ Malta); 

 

2. Illi l-esponent huwa awtorizzat jagħmel dan ir-rikors għan-nom tal-man-

datarji tiegħu permezz ta’ prokura mogħtija lilu fit-14 ta’ Frar 2025 (kopja 

annessa u mmarkata Dok 1); 

 

3. Illi r-rikorrenti Marc Ludovic Frasson Botton u Stephanie Ledain 

Frasson Botton kienu id-detenturi ta’ ishma kollha diviżi ugwalment be-

jniethom u cioé ta’ ħamsin fil-mija (50%) kull wieħed fil-kumpanija LMT 

Holding Ltd (C 87311), u ċioé l-ammont totali ta’ elf u mitejn sehem or-

dinarju tal-valur nominali ta’ Euro (€1) kull sehem, imħallsin parzjalment 

b’għoxrin fil-mija (20%) (kif muri fid-dokument hawn anness u immarkat 

Dok 2) sakemm din ma ġiet xjolta u l-isem tagħha ġie mħassar b’effett 

mis-sittax (16) ta’ Awissu tas-sena elfejn u tnejn u għoxrin (2022) (kif 

muri fid-dokument hawn anness u immarkat Dok 3); 

4. Illi l-kumpanija LMT Holding Ltd kienet ġiet xjolta volontarjament fl-

erbgħa u għoxrin (24) t’Awissu tas-sena elfejn u għoxrin (2020) permezz 

ta’ riżoluzzjoni straordinarja tal-kumpanija bl-istess ġurnata, a tenur tal-

artikolu 265 (1) tal-Att dwar il-Kumpaniji kif ikkonfermat mil-Form B1 u 

Form B2, sottomessi lil Reġistru dwar in-Negozju ta’ Malta (kopji hawn 

annessi u mmarkati Dok 4 u Dok 5); 

 

5. Illi s-Sur Giacomo Muscat kien ġie appuntat l-istralċjarju tal-kumpanija 

LMT Holding Ltd kif ikkonfermat mil-Form L, sottomess lil Reġistru dwar 

in-Negozju ta’ Malta (kopja hawn anness u mmarkati Dok 6); 

 

6. Illi l-kumpanija LMT Holding Ltd kienet id-detentriċi ta’ ishma kollha fil-

kumpanija  LMT Consult Ltd (C69001); 

 

7. Illi fit-tlieta (3) ta’ Awissu, elfejn wieħed u għoxrin (2021) LMT Consult 

Limited, applikat għar-rifużjoni tat-taxxa (dokument sottomessi lil Inter-

national Tax Unit hawn annessi u mmarkati Dok 7); 

 

8. Illi ai termini tal-Att Dwar L-Amministrazzjoni tat-Taxx, Kapitolu 372 tal-

ligijiet ta’ Malta, LMT Holding Ltd setgħat titlob ħlas lura fuq perċentaġġ  

tal-Income Tax imħallsa minn LMT Consult Limited fuq dawk il-profitti 

mqassma lil LMT Holding Ltd bħala dividend u dan kif maħdum skont 

id-dokumenti ntestat Claim For Refund (parti mid-dokumenti hawn an-

nessi u mmarkati bħala Dok 7); 

 

9. Illi l-istralċjarju tal-kumpanija LMT Holding Ltd kien ipproċeda bir-rapport 

tiegħu għall-fini tal-istralċ tal-kumpanija ossia l-iskema ta’ distribuzzjoni 

tal-kumpanija mil-hamsa u ghoxrin (25) t’Awwissu tas-sena elfejn u 

ghoxrin (2020) sal-wiehed u tletin (31) t’Awwissu tas-sena elfejn u ghox-

rin (2020) qabel ma ġabar l-assi kollha tal-kumpanija, f’dan il-kaz il-

rifuzjoni tat-taxxa, u ppreżenta l-iskema ta’ distribuzzjoni tal-kumpanija, 

datat lis-17 ta’ Awwissu tas-sena elfejn wiehed u ghoxrin (2021), lill-

intimat Reġistratur tal-Kumpaniji (Dok 8); 

 

10. Illi ai termini tal-Artikolu 270 tal-Att Dwar il-Kumpaniji, Kapitolu 386 tal-

ligijiet ta’ Malta, l- istralċjarju huwa maħtur għall-fini tal-istralċ tal-affari-

jiet u t-tqassim tal-attiv tal-kumpanija; 

 

11. Illi l-istralċjarju ta’ LMT Holding Ltd naqas milli jagħmel dak li kien hemm 

bżonn biex il-kumpanija tkun eliġibbli biex tirċievi r-rifużjoni tat-taxxa u 

b’hekk tirrealizza l-assi kollha tagħha, u sussegwentement tqassam l-

attiv tal-kumpanija lill-azjonisti. Dan kollu jirriżulta mill-istess rapport tal-

istralċjarju, senjament a fol.5 tal-istess rapport (Dok 8), fejn l-istralcarju 

naqas milli jieħu konjizzjoni ta’ tar-rifużjoni  tat-taxxa tal-valur ta’ għoxrin 

elf u tnejn u erbgħin Ewro (€20,042) u naturalment dawn ma setgħux 

jiġu mqassmin iż-żewġ azzjonisti; 

 

12. Illi bħala riżultat ta’ dan in-nuqqas, l-assi tal-kumpanija ikkalkolati fl-is-

kema ta’distribuzzjoni (Dok 8) kienu inqas, u għalhekk  l-ammont kollu 

li kellu jiġi distribwit l-azzjonisti ma sarx.  Bħala z-żewġ azzjonisti tal-

kumpanija LMT Holding Ltd, lir-rikorrenti Marc Ludovic Frasson-Botton 

u Stephanie Ledain Frasson-Botton, kienu (u għadhom) intitolati li ji-

rċievu l-assi kollha tal-kumpanija li kien fadal; 

 

13. Illi l-intimat Reġistratur tal-Kumpaniji wara li rċieva d-debiti dokumenti 

mingħand l-istralċjarju skont il-liġi għadda biex iħassar l-isem tal-

kumpanija LMT Holding Ltd mir-Reġistru tal-Kumpaniji; 

 

14. Illi b’riżultat ta’ dan kollu, l-kumpanija LMT Holding Ltd bħala l-uniku 

azzjonist tal-kumpanija LMT Consult Limited, ma tistax tirċievi ir-rifużjoni 

tat-taxxa, minħabba li l-claim forms ma jistgħux jiġu pproċessati l-

għaliex l-kumpanija m’għadtx għandha l-persunalità ġuridika tagħha 

minħabba l-fatt li l-isem tal-kumpanija LMT Holding Ltd  ġie mħassar 

mill-intimat Reġistratur tal-Kumpaniji fis-sittax (16) t’ Awwissu tas-sena 

elfejn tnejn u għoxrin (2022) u għalhekk it-tħassir sar qabel ma ġie ef-

fettivament konkluż l-proċess tar-rifużjoni tat-taxxa u llum l-ġurnata d-

dokumenti li għandhom bżonn jiġu iffirmati mill-kumpanija LMT Holding 

Ltd biex tingħalaq il-proċess, ma jistgħux jiġu ffirmati; 

 

15. Illi filwaqt illi ma hemm ebda allegazzjoni ta’ frodi jew abbuż, fiċ-

ċirkostanzi jirriżulta illi t-tħassir tal-isem tal-kumpanija LMT Holding Ltd 

sar b’mod irregolari jew illegali għaliex sar mingħajr ma ttieħdet kon-

jizzjoni tal-fatt li l-assi riċevibbli u distribwibbli ma kienux għadhom ġew 

nklużi kollha fl-iskema ta’ distribuzzjoni mħejjija mill-istralċjarju tal-

kumpanija u għalhekk jissussitu l-elementi rikjesti mill-Artikolu 300B tal-

Att dwar il-Kumpaniji sabiex l-isem tal-kumpanija terġa’ tiġi restitwit u l-

istralċ tal-kumpanija jerġa’ jinfetaħ u dan sabiex l-iskema ta’ dis-

tribuzzjoni tiġi emmendata mill-istralċjarju sabiex tirrifletti r-rifużjoni tat-

taxxa lis-soċjetà LMT Holding Ltd u sussegwentement d-distribuzzjoni 

ta’ dan l-istess ammont lir-rikorrenti;  

 

16. Illi a tenur tal-Artikolu 300B tal-Att Dwar il-Kumpaniji, meta kumpanija 

tkun tħassret minn fuq ir-reġistru, kull persuna interessata tista’ b’rikors, 

titlob lill-Qorti biex tordna l-isem tal-kumpanija jkun restitwit fuq ir-

reġistru u l-istralċ jerġa’ jinfetaħ. Il-Qorti tista’ tilqa` talba ta’ din ix-xorti 

jekk tkun sodisfatta li l-istralċ u t-tħassir tal-kumpanija jkun vizzjat bi frodi 

jew b’illegalita` ta’ natura materjali, u l-Qorti għandha tfisser ir-raġunijiet 

u ż-żmien għal dan il-għan u tagħti d-direttivi u timponi dawk il-kondiz-

zjonijiet li jidhrilha xieraq fiċ-ċirkostanzi. Barra minn hekk il-liġi tgħid illi 

l-Qorti għandha tilqa’ t-talba biss jekk tkun sodisfatta li dak ikun l-uniku 

rimedju li jkun hemm; 

 

17. Illi r-rikorrenti, tramite l-accountants taghhom, dawn l-ahhar xhur kienu 

qeghdin jikkomunikaw mal-MTCA bil-għan li jevitaw din il-proċedura  ta’ 

restituzzjoni ta’ isem ta’ kumpanija. Iżda minkejja l-volontà tal-partijiet 

kollha involuti biex jevitaw dawn il-proċeduri għadu ma nsabx soluzzjoni 

u minħabba t-terminu surreferit tat-tletin (30) ta’ Ġunju tas-sena elfejn 

ħamsa u għoxrin (2025), il-proċeduri odjerni ma setgħux jiġu evitati; 

 

18. Illi sabiex tkun tista tiġi rifuza t-taxxa lill-kumpanija LMT Holding Ltd u 

sussegwentament tiġi rettifikata l-iskema ta’ distribuzzjoni ta’ l-istess 

kumpanija biex tirrifletti l-assi kollha tal-kumpanija u l-ammont korrett li 

għandu jiġi distribwit ir-rikorrenti bħala l-azzjonisti, hemm bżonn illi l-

kumpanija LMT Holding Ltd terġa’ titqiegħed fir-Reġistru tal-Kumpaniji 

u l-istralċ jerġa’ jinfetaħ biex hekk l-istralċjarju tal-kumpanija jerga’ 

jingħata rappreżentanza tal-istess kumpanija u jkun jista’ jirrappreżenta 

lill-kumpanija mal-MTCA u jagħmel dak kollu mitlub mill-istess MTCA 

biex ir-rifużjoni tat-taxxa jiġi konkluż;  

 

19. Illi l-Malta Tax and Customs Administratoin hija disposta biex tirrifondi 

t-taxxa dovuta iżda hija marbuta b’terminu ta’ erbgħa snin ai termini ta 

Artikolu 48(5) tal-Att Dwar L-Amministrazzjoni tat-Taxxa, Kapitolu 372 

tal-ligijiet ta’ Malta, liema terminu jiskadi fit-tletin (30) ta’ Gunju tas-

sena elfejn hamsa u ghoxrin (2025). Kif muri mill-korrispondenza 

hawn annessa u mmarkata bhala Dok 9, l-Malta Tax and Customs Au-

thority tkun tista tipprocedi bir-rifuzjoni tat-taxxa jekk l-isem tal-kumpan-

ija jkun restitwit fuq ir-reġistru u l-istralċ jerġa’ jinfetaħ; 

 

20. Illi dan huwa l-uniku rimedju illi għandhom r-rikorrenti sabiex tiġi sanata 

l-irregolarità illi nħolqot fiċ-ċirkostanzi odjerni u jkun jista’ jingħalaq 

definittivament l-istralċ tal-kumpanija skond il-liġi; 

 

Rat id-dokumenti li kienu ppreżentati mar-rikors promotur (fol 6 sa fol 

52).  

Rat id-digriet tagħha tas-26 ta` Frar 2025, fejn ir-rikors kien appuntat 

għas-smigħ għall-udjenza tat-28 ta’ April 2025 fid-9:30am u fejn kienet 

ordnata n-notifika tar-rikors lill-intimat Registratur tal-Kumpaniji u l-

intimat Giacomo Muscat b’għoxrin jum żmien għar-risposta.  

Rat illi r-Registratur tal-Kumpaniji kien notifikat fit-13 ta’ Marzu 2025 (ara 

tergo ta` fol 73).  

Rat illi fl-1 ta’ April 2025, ir-Registratur tal-Kumpaniji intimat ppreżenta 

ir-risposta tiegħu (fol 54), b’dokumenti hemm annessi, li permezz 

tagħha, huwa sostna: 

Illi in kwantu għall-merti fattwali ta’ din il-kawża l-intimata Reġistratur 

tirrimetti ruħha għall-provi u għall-ġudizzju abbli ta’ din l-Onorabbli Qorti; 

 

Illi wara illi r-Reġistratur irċieviet d-dokumentazzjoni mibgħuta lilha għax-

xoljiment u għall-kanċellament tal-kumpanija LMT Holding Ltd (C 87311), 

wara li kkonfermat illi huma konformi mal-liġi, hija mxiet sabiex 

tirreġistrahom skont l-Artikolu 401 tal-Att dwar il-Kumpaniji; 

 

Illi għalhekk wara li rreġistrat id-dokumentazzjoni mibgħuta mill-

istralċjarju, l-esponenti pproċediet sabiex fis-16 ta’ Mejju 2022, 

tippubblika l-avviż illi l-kanċellament tal-kumpanija kellu jiġi fis-seħħ 

f’għeluq it-tliet xhur mid-data tal-publikazzjoni tal-avviż imsemmi; 

 

Illi ta’ min jinnota, illi l-imsemmija soċjeta’ ġiet imħassra wara li ġiet xolta 

volontarjament fl-24 ta’ Awwissu 2020 u kkanċellata minn fuq ir-Reġistru 

tal-kumpaniji  fuq proċedura mibdija mill-kumpanija stess u minkejja il-

pubblikazzjoni li saru hekk kif inhu rikjest mill-Att, ħadd ma għamel xi tip 

ta’ oġġezzjoni għat-tħassir tal-isem tas-soċjeta’ in kwistjoni matul it-tliet 

xhur fuq imsemmija, iżda tali oġġezzjoni qegħda ssir issa, ħames (5) snin 

wara li l-isem tal-kumpanija tħassar minn fuq ir-Reġistru; 

 

Illi fir-rikors promotur, ir-rikorrenti qiegħda tisħaq illi sussegwentement 

għall-kanċellament tal-kumpanija LMT Holding Ltd, irriżulta illi l-

istralċjarju tal-kumpanija de quo naqas milli jagħmel dak li kien hemm 

bżonn biex il-kumpanija tkun eleġibbli biex tirċievi r-refużjoni tat-taxxa u 

b’hekk tirealizza l-assi kollha tagħha u sussegwentement tqassam l-attiv 

tal-kumpanija lill-azzjonisti. Skont ir-rapport anness mar-rikors promotur,  

l-istralċjarju naqas milli jieħu konjizzjoni tar-rifużjoni tat-taxxa fil-valur ta’ 

għoxrin elf  u tnejkn u erbgħin Ewro (EUR 20,042) u naturalment, dawn 

ma setgħux jiġu mqassmin lill-uniku azzjonist; 

 

Illi għaldaqstant fil-proċeduri odjerni r-rikorrent qed jitlob sabiex ai termini 

tal-artikolu 300B tal-Att, il-Qorti tordna li l-isem tal-kumpanija jkun restitwit 

fuq ir-Reġistru u l-istralċ jerġa jinfetaħ u dan sabiex l-iskema ta’ 

distribuzzjoni tiġi emendata mill-istralċjajru  sabiex tirrifletti r-rifużjoni tat-

taxxa lis-soċjeta’ LMT Holding Ltd (C 87311) u sussegwentement id-

distribuzzjoni ta’ dan l-ammont lir-rikorrent;  

Illi f’każ ta’ stralċ volontarju, bħal ma kien dak tal-kumpanija LMT Holding 

Ltd (C 87311), l-obbligi u responsabbilitajiet legali tal-istralċjarju huma 

iktar onerużi. Għaldaqstant, l-istralċjarju irid jassigura ruħu illi l-affarijiet 

ġew verament iffinalizzati u li jiddetermina illi d-drittijiet u kundizzjonijiet 

miftehmin tal-kumpanija jkunu verament għaddew, qabel ma jgħaddi 

għas-sottomissjoni tad-dokumentazzjoni finali;  

 

Illi l-esponenti, bla preġudizzju għas-suespost, tħoss illi kemm il-darba 

dina l-Onorabbli Qorti jogħġobha tagħti dan r-rimedju eċċezzjonali, 

għandhom jiġu stabbiliti b’mod ċar l-iskop u l-perjodu kif ukoll jingħataw 

dawk id-direttivi u kundizzjonijiet kollha li hemm bżonn f’ dan il-każ sabiex 

l-affarijiet ma jitwalux bla bżonn; 

 

Illi l-intimata Reġistratur m’għandiex tinżamm responsabbli għall-ebda 

spejjeż ġudizzjarji konnessi ma’ dan il-każ. 

 

Rat in-nota tar-rikorrenti noe tat-3 ta’ April 2025, anness magħha 

affidavits ta’ Marc Ludovic Frasson Botton u Stephanie Ledian Frasson-

Botton. 

 

Rat ir-Risposta ta’ Giacomo Muscat tal-10 ta’ April 2025, u li permezz 

tagħha stqarr : 

 

Illi I-fatti kif dedotti fir-rikors promotur ma humiex kontestati; 

Illi għaldaqstant l-esponent ma joġġezzjonax għat-talba tar-rikorrent 

nomine u għalhekk jirrimetti ruħu għad-deċiżjoni ta' dina l-Onorabbli Qorti 

dwar I-istess. 

Illi mingħajr preġudizzju għas-suespost, I-esponent jissolleva bir-rispett 

illi jekk dina l-Onorabbli Qorti tilqa t-talba tar-rikorrenti, fid-deċizjoni 

tagħha għandha tagħti dawk id-direttivi kollha illi jidrilha xierqa fiċ-

ċirkostanzi, inkluż għall-iffirmar u l-iproċessar tad-dokumenti rigwardanti 

r-rifużjoni ta taxxa, liema taxxa għad trid tiġi rifuża lir-rikorrenti u li hija s-

soġġett tar-rikors promotur a tenur tal-artikolu 300B tal-Att dwar il-

Kumpanniji (Kapitolu 386 tal-Ligijiet ta' Malta). B'dan illi wara li jiġu ffirmati 

u pproċessati d-dokumenti relativi, I-isem tal-kumpannija LMT Holding 

Ltd għandu jerġa' jiġi kanċellat minn fuq ir-reġistru tal-kumpanniji 

mingħajr dewmien u sabiex b'hekk l-esponent jinħeles mill-obbligi legali 

tiegħu in kwantu stralċarju ta l-istess kumpannija. 

Illi mingħajr preġudizzju għas-suespost, u f’kull każ, l-esponent 

m'għandux ibagħti l-ispejjeż ta' dawn il-proċeduri u għaldaqstant, l-

ispejjeż ta dawn il-proċeduri għandhom ikunu dovuti mir-rikorrenti. 

 

 

Rat illi fl-udjenza tat-28 ta’ April 2025, deher l-Avukat Dr Jean Pie-Gauci 

Maistre noe u l-Avukat Claudette Fenech għar-Reġistratur intimat u kif 

ukoll l-Avukat Phylisienne Bugeja għall-intimat Muscat, u li bi qbil mad-

difensuri tal-partijiet, il-kawża tħalliet għal-lum għad-deċiżjoni. 

 

Rat l-atti l-oħra tal-kawża.  

 

Ikkunsidrat:  

 

Illi jirriżulta mill-atti illi Marc Ludovi Frasson-Botton u Stephanie Ledian 

Frasson-Botton kienu l-uniċi azzjonisti tas-soċjeta’ LMT Holding Ltd (C 

87311), u għalhekk huma l-uniċi benefiċċjarji tagħha, liema kumpanija 

ġiet mħassra mir-Reġistru tal-Kumpaniji wara li għaddiet minn 

proċedura ta’ xoljiment u stralċ voluntarju. 

 

Jirriżulta illi l-assi tal-Kumpanija ġew distribwiti mil-likwidatur tal-

Kumpanija, l-intimat Giacomo Muscat, favur l-imsemmija soċji, iżda 

jsostnu illi l-istralċarju naqas milli jieħu kont tas-somma ta’ għoxrin elf u 

tnejn u erbgħin Euro (€20,042) rappreżentanti rifużjoni ta’ taxxa dovuta 

mid-Dipartiment tat-Taxxi. 

 

Jgħidu li naturalment huma għandhom interess li jeżerċitaw id-drittijiet 

tagħhom u għalhekk inkarigaw lill-Avukat Dr Jean-Pie Gauci Maistre 

sabiex jiġu ntavolati dawn l-odjerni proċeduri.  

 

Jgħidu għalhekk li għandhom interess li l-kumpanija de quo tiġi 

ravvivata ai termini tal-artikolu 300B tal-Kap 386 tal-Liġijiet ta’ Malta 

sabiex jittieħed kont tar-rifużjoni ta’ taxxa dovuta lill-kumpanija tagħhom 

u jsir da parti tal-likwidatur, it-trasfriment tal-istess flejjes lilhom bħala 

parti mil-likwidazzjoni kompluta tas-soċjeta’ LMT Holding Limited.  

Ikkunsidrat Ulterjorment: 

 

Illi jirriżulta illi l-pożizzjoni li ħa r-Reġistratur tal-Kumpaniji tista’ titqies 

waħda pjuttost newtrali iżda ferma. Huwa altru milli korrett ir-Reġistratur 

jgħid u jsostni illi meta jkun hemm stralċ, għandu jitħares u jiġi assikurat 

minn min hu interessat, illi jkun aċċertat illi l-assi u d-djun kollha jkunu 

inklużi fil-proċess ta’ stralċ u li dan għandu jsir qabel ma jiġu ppreżentati 

d-dokumentazzjoni finali għal kanċellament.  

 

Illi dan jevita ċertament lok għal abbuż. Huwa f’dan il-kuntest illi r-

Reġistratur tal-Kumpanniji jinsisti illi jekk din il-Qorti tilqa’ t-talbiet tar-

rikorrenti noe, allura dan isir fuq parametri u termini ċari sabiex jiġi evitat 

kwalsiasi element ta’ abbuż jew preġudizzju għal terzi persuni, anke in 

vista tal-fatt illi dan huwa rimedju eċċezzjonali.  

 

Ikkunsidrat Ulterjorment: 

 

Illi kienet fl-istess linja r-risposta tal-istralcarju Giacomo Muscat li saħaq 

illi jekk l-Qorti tilqa’ t-talba tar-rikorrenti, fid-deċiżjoni tagħha għandha 

tagħti dawk id-direttivi kollha illi jidhrilha xierqa fiċ-ċirkostanzi, inkluż 

għall-iffirmar u l-iproċessar tad-dokumenti rigwardanti r-rifużjoni ta’ 

taxxa, liema taxxa għad trid tiġi rifuża lir-rikorrenti u ………… illi wara li 

jiġu ffirmati u pproċessati d-dokumenti relativi, I-isem tal-kumpanija LMT 

Holding Ltd għandu jerġa' jiġi kanċellat minn fuq ir-Reġistru tal-

Kumpaniji mingħajr dewmien u sabiex b'hekk l-esponent jinħeles mill-

obbligi legali tiegħu in kwantu stralċarju ta’ l-istess kumpanija. 

 

Ikkunsidrat Ulterjorment: 

 

Illi fl-affidavits tagħhom, is-soċji tas-soċjeta’ LMT Holding Limited 

jikkonfermaw dak kontenut fir-rikors promotur u jsostnu illi wara illi l-

kumpannija msemmija giet kanċellata, kienu l-accountants tagħhom illi 

ġibdulhom l-attenzjoni illi l-awtoritajiet tat-taxxa f’Malta ma setgħux 

jiffinalizzaw rifużjoni lil kumpannija li kienet tagħhom peress illi kienet 

ġiet ikkanċellata. Jispjegaw illi l-accountants tagħhom ippruvaw isibu 

soluzzjoni mad-Dipartiment tat-Taxxa sabiex ikunu evitati proċeduri 

legali, iżda fuq parir tal-istess Dipartiment kellha ssir din il-proċedura, 

peress illi minkejja illi id-Dipartiment kien qed jirrikonoxxi illi kellu 

jagħmel ir-rifużjoni tat-taxxa, ma kienx kuntent jagħmel tali rifużjoni jekk 

mhux wara illi jerġa’ jinfetaħ l-istralċ tal-kumpannija, sabiex ir-rifużjoni 

issir kif idoneju, ossia, lis-soċjeta’ li lilha huwa dovut il-ħlas.   

 

Ikkunsidrat Ultejrorment: 

 

Art. 300B tal-KAP 386 tal-Ligijiet ta’ Malta: 

 

(1) Meta kumpanija tkun tħassret minn fuq ir-reġistru, kull persuna 

interessata tista’ b’rikors, titlob lill-Qorti biex tordna hi li l-isem tal-

kumpanija jkun restitwit fuq ir-reġistru u li l-istralċ jerġa’ jinfetaħ.  

 

(2) Meta, fuq rikors magħmul taħt is-subartikolu (1), il-Qorti tkun 

sodisfatta li l-istralċ u t-tħassir tal-kumpanija jkun vizzjat bi frodi jew 

b’illegalità ta’ natura materjali, il-Qorti tista’ tordna li l-isem tal-

kumpanija jkun restitwit fuq ir-reġistru u li l-istralċ jerġa’ jinfetaħ għal 

dawk ir-raġunijiet u għal dak iż-żmien li l-Qorti tispeċifika fid-

deċiżjoni tagħha, u l-Qorti għandha tagħti dawk id-direttivi u timponi 

dawk il-kondizzjonijiet li jidhrilha xieraq.  

 

(3) Il-Qorti għandha tilqa’ t-talba biss jekk tkun sodisfatta li dak ikun 

l-uniku rimedju li jkun hemm.  

 

 

Il-Qorti tibda biex tgħid illi mill-provi mressqa huwa ċar u evidenti illi l-

fatt li l-istralċ ġie konkluż mingħajr ma ttieħed kont ta’ somma dovuta lill-

kumpanija rappreżentanti rifużjoni ta’ taxxa, jikkostitwixxi llegalita’ ta’ 

natura materjali. Huwa ċar f’moħħ il-Qorti li hawnhekk si tratta ta’ stat 

ta’ illegalita’ illi sar bi żvista. 

 

Il-Qorti hija ukoll sodisfatta illi ma għaddewx il-ħames snin mid-data illi 

l-kumpanija ġiet ikkanċellata minn fuq ir-Reġistru tal-Kumpaniji u di fatti 

hemm qbil dwar dan bejn il-partijiet. 

Finalment, illi l-Qorti tħoss illi l-uniku mod sabiex tiġi regolarizzata s-

sitwazzjoni msemmija fir-rikors huwa billi jintlaqa’ ir-rikors promotur 

odjern.  

Il-Professur Andrew Muscat jgħid:  

 

A liquidator who, whether negligently or fraudulently, fails to 

take into account a pending claim will, it is submitted, have 

acted unlawfully. After all, in terms of general principles of 

law, a person who does not use prudence, diligence and 

attention of a bonus pater familias and causes damage as a 

result is deemed to have acted unlawfully. Moreover a 

liquidator is clearly bound by law to take into account all 

pending claims against the company (daqstant iehor kull ass 

attiv), and if he fails to do so through negligence, imprudence 

or want of attention he should also be deemed to have acted 

unlawfully.1 

 

 

Għaldaqstant, il-Qorti, fid-dawl tal-provvedimenti tal-KAP 386 hawn fuq 

iċċitati u fid-dawl ta’ dak hawn fuq kkunsidrat, jidhrilha illi għandha tqis 

il-fatt illi ma ttieħidx kont tar-rifużjoni ta’ taxxa dovuta lill-kumpanija fil-

fażi tal-istralċ tagħha, bħala li jikkostitwixxi illegalita’ ta’ natura materjali 

u għalhekk ser tgħaddi biex takkolji t-talbiet tar-rikorrent noe u tenut kont 

ta` l-assjem ta` fatti u ċirkostanzi li l-Qorti ġiet mgħarrfa bihom, din il-

Qorti qegħda:  

 

1. Tilqa’ l-ewwel talba u tiddikjara illi t-tħassir tal-isem tal-kumpanija 

LMT Holding Ltd (C 87311) mir-reġistru tal-kumpaniji sar b’mod irrego-

lari għaliex sar qabel ma  ġew inklużi l-assi riċevibbli u distribwibbli 

kollha tal-kumpanija skond l-iskema ta’ distribuzzjoni mħejjija mill-is-

tralċjarju tal-kumpanija u għalhekk jissussistu l-elementi rikjesti mill-

Artikolu 300B tal-Att dwar il-Kumpaniji sabiex l-isem tal-kumpanija jerġa’ 

jiġi restitwit u l-istralċ tal-kumpanija jerġa’ jinfetaħ. 

 

2. Tilqa’ t-tieni talba u tordna, a tenur tal-Artikolu 300B tal-Att dwar 

il-Kumpaniji, lill-intimat Reġistratur tal-Kumpaniji sabiex jerġa’ jqiegħed 

 
1 Principles of Maltese Company Law, Second Edition, Vol I 

l-isem tal-kumpanija LMT Holding Ltd (C 87311) fuq ir-Reġistru tal-

Kumpaniji. 

 

3. Tilqa’ t-tielet talba u tordna illi jerġa’ jinfetaħ l-istralċ tal-istess 

kumpanija limitatament sabiex l-intimat Giacomo Muscat, li għandu 

jerġa’ jassumi r-rwol ta’ stralċarju tal-kumpanija, ikun jista’ jemenda l-

iskema ta’ distribuzzjoni ossia illi jagħmel dak kollu li hemm bżonn għan-

nom tal-istess kumpanija sabiex il-proċess  tar-rifuzjoni tat-taxxa jiġi fi-

nalizzat. 

 

4. Tilqa’ r-raba’ talba u tordna lill-intimat Giacomo Muscat illi 

jagħmel dak kollu li hemm bżonn għan-nom ta’ LMT Holding Ltd 

(C87311) sabiex, in segwitu għal dak milqugħ bit-tielet talba, huwa 

jgħaddi biex jiffinalizza il-proċess tal-istralċ tagħha, b’dan  

 

a) Illi dan il-proċess ta’ kontinwazzjoni u finalizazzjoni tal-proċess ta’ 

l-istralc tal-kumpannija LMT Holding Ltd (C87311) għandu jkun komplut 

sa żmien massimu ta’ sentejn mill-llum, b’dan illi wara dawn is-sentejn, 

ir-Reġistratur intimat jkollu s-setgħa illi jerġa’ jneħħi isem il-kumpanija 

msemmija minn fuq ir-Registru tal-Kumpaniji; 

b) F’eventwalita’ illi l-istralċarju jikkonkludi l-inkarigu sħiħ tiegħu  

qabel l-għeluq tas-sentejn, allura huwa u/jew ir-rikorrenti għandhom 

javżaw b’dan lir-Reġistratur intimat sabiex huwa jkun jista’ jgħaddi għat-

tneħħija tal-isem tal-kumpannija minn fuq ir-Reġistru tal-Kumpaniji 

minnufih. 

 

c) Illi l-Qorti trid tagħmilha ċara li din id-deċizjoni bl-ebda mod ma 

għandha tfisser li bħal donnu l-Qorti tat jew qed tagħti xi carte blanche 

lill-kumpanija de quo u/jew lill-uffiċjali tagħha u/jew lill-istralċarju tagħha  

sabiex isir xi haġa oħra, għajr għal dak hawn deċiż u huwa għalhekk illi 

l-Qorti qed tagħmilha ċara illi una volta’ ri-integrata fuq ir-Reġistru, il-

kumpanija LMT Holding Ltd (C87311) tista’ biss, entro l-perjodu 

massimu hawnhekk konċess, tgħaddi biex tiffinalizza l-pendenza fir-

rigward tar-rifużjoni tat-taxxa kif imsemmi u konsegwentement terġa’ 

tagħlaq il-proċess tal-istralċ. 

d) Illi l-ispejjeż ta’ din il-proċedura u kif ukoll kwasliasi spejjeż illi jista’ 

jinkorri r-Reġistratur intimat sabiex jirrestitwixxi isem il-kumpanija 

kummerċjali b’responsabilita’ limitata LMT Holding Ltd (C87311) fuq ir-

Reġistru tas-Soċjetajiet u sabiex jerġa’ jikkanċella isem il-kumpanija 

wara li jsir dak hawn fuq deċiż, ikunu a karigu tar-rikorrenti. 

       

 

 

 

Ian Spiteri Bailey    Amanda Cassar 
Onor. Imħallef     Deputat Reġistratur 
 

 


